Enkele gedagtes t.o.v. die weg tot eenheid onder Christene in die gemeenskap.

1.  Doel : Die doel van hierdie skrywe is om sekere waarnemings t.o.v die eenheid onder gelowiges neer te skrywe, en ook sekere beginsels aan te raak wat ‘n groter eenwording sal bevorder.

2.  Situasie : Die onderstaande stellings is feite wat in ag geneem moet word wanneer daar ernstig en sinvol oor eenheid onder christene besin wil word:

· Daar is baie groot area’s van ooreenstemming tussen verskillende christelike kerke, maar ten spyte daarvan is daar reële verdelings a.g.v. verskillende sieninge. Die verskille kan nie weggewens word nie.

· By baie christene bestaan die konsep van die groter liggaam van Christus , wat breër is as bloot die eie denominasionele verband, en sal waarskynlik hul eie verbintenis daartoe bely.

[image: image2.wmf]Eksterne

gesag

Plaaslike

leierskap

Gemeente


· Hoewel party Christene sal verklaar dat die ware Liggaam van Christus nie verdeeld is nie, sal die meeste christene seker erken dat dit de facto so is, en dat dit nie in ooreenstemming is met die hoëpriesterlike gebed van Jesus in Johannes 17 nie.

· In die gemeenskap bestaan verskeie denominasionele groeperinge met elk ‘n eie plaaslike gesagstruktuur, asook met wyer gesagsverbintenisse. Hierdie is wesentlike verbintenisse.

· Dit is denkbaar dat daar ook in die gemeenskap christene is wat onverbonde tot enige groepering in die omgewing of elders  is.

· Die kerk van Jesus Christus vind  dus op een of ander wyse (al is dit nie ideaal nie) uitdrukking in en deur hierdie verskillende bewegings.

· Die gemeenskap het ook sekere pseudo-kerklike-, maatskaplike- en siviele organisasies wat funksies verrig wat aanverwant aan, maar tog apart staan van die roeping van die kerk.

· Dit is verder ‘n feit dat elke christelike groepering of gemeente tot ‘n meerdere of mindere mate ‘n eie visie het, eie belange kan identifiseer en ‘n eie program het wat dit ondersteun, en tereg ook. Oor die algemeen is laterale skakeling tussen groeperinge beperk.

· Mens sou ‘n breë terrein kon afbaken waar die kerk van Jesus Christus uitsluitlik ‘n funksie moet verrig, in teenstelling met pseudo-kerklike-, maatskaplike- of siviele instansies. Miskien kan mens vir doeleindes van die argument noem : die “geestelike terrein”.

· Mens sal jou kan voorstel dat daar in ‘n gemeenskap op die geestelike terrein gemeenskaplike sake is wat al die groeperinge hierbo genoem beinvloed, maar wat nie volledig binne die invloedsfeer van enige van die groeperinge val nie. Derhalwe sal nie een van die groeperinge dit as mandaat beskou om die probleem in geheel aan te spreek nie.

· Talle eenheidsmodelle is in die geskiedenis uitprobeer tussen soortgelyke groeperinge,waarvan baie nie geslaagd was nie. Die insisiatief uit enige een van die groeperinge tot eenheid word altyd met ‘n mate van skeptisisme bejeën. (Laat ons dit erken - dit is menslik) Ware eenheid kan nooit geforseerd, of ge-organiseerd wees nie: Dit moet geleentheid gegun word om te groei en (veral) geskied onder die leiding van die Heilige Gees. (Wetende dat selfs hierdie term verskillende dinge vir verskillende christene beteken)

3.  Riglyne wat behoort te geld by die formulering van ‘n eenheidsmodel:

· Die model moet nie ‘n bedreiging inhou vir enige groepering nie

· Die model magnie die gevestigde gesagstrukture intern of ekstern aantas nie

· Waar nuwe strukture gevestig word moet dit nie ‘n uitvoerende of gesagsrol neem nie,maar eerder ko-ordinerend en ondersteunend van aard wees.

· Aksies wat geloods moet word moet langs die weg van die bestaande groeperinge/gemeentes geskied, in samewerking met die plaaslike leierskap van elkeen.

· Strukture wat gevestig word behoort te fokus op sake van gemeenskaplike belang, en nie poog om die visie, sieninge , programme ens van bestaande groeperinge te verander nie.

· Hoewel leerstellige verskille nie geignoreer moet word nie (maar in liefde erken moet word) behoort die aktiwiteite van strukture wat gevestig word van so ‘n aard wees dat leerstellige ooreenstemming nie noodwendig ‘n voorvereiste is nie.

· Strukture wat gevestig word moet eksplisiet daarteen waak om nie net weer ‘n nuwe groepering  (denominasie of kerk) te word nie.

· Die bostaande stelling noodsaak dit dat deelname aan strukture vrywillig moet wees, en ongedwonge verteenwoordigend van soveel moontlik van die christelike groeperinge in die  gemeenskap.

· Hoewel die deelname aan die aktiwiteite van strukture vrywillig behoort te wees, beteken nie dat dit oop vir enigeen behoort te wees nie. Sekere norme behoort deur die verskillende groeperinge aangelê te word by die afvaardiging van verteenwoordigers na die strukture.

· Strukture behoort nie uitsluitlik onder die gesag van enige van die groeperinge te staan nie, en ‘n gemeenskaplike leirskapsmodel met byvoorbeeld roterende voorsitterskap behoort gebruik te kan word.

· Hoewel strukture soos hierbo uitgespel sekere beperkings het, behoort dit ‘n veilige platform te skep waarvanaf broederlike vertroue kan groei en uiteindelik daartoe lei dat die “checks & balances” wat hierbo beskrywe is, onnodig sal wees.

· Indien besluitneming gedoen moet word, behoort dit op konsensusbasis te geskied, met as laaste uitweg ‘n meerderheidsstem.

4.  Elemente van ‘n voorstel vir die weg vorentoe:

· Begin met die vestiging van ‘n “Forum van Ouderlinge” of “Raad van Ouderlinge” in die gemeenskap. (Nie ‘n uitvoerende liggaam nie)

· Moedig elke christelike groepering aan om ‘n seleksie van soveel ouderlinge as wat hulle wil, en wat gewillig is, vir deelname aan die forum te nomineer.

· Versoek een van die senior geestelike leiers in die gemeenskap om die forum  aan die gang te kry

· Die forum kan dan ‘n verteenwoordigende werksgroep saamstel om ‘n konstitusie of iets dergeliks saam te stel, wat die riglyne sal bevat waarbinne die forum moet beweeg. Dit sal ook riglyne bevat wat die leierskapsmodel vir die forum  uitspel en wat sal verseker dat daar nie dominering plaasvind nie.

· Die Forum van ouderlinge kan dan op ‘n gereëlde basis (byv maandeliks) sake van gemeenskaplike belang aanspreek, en indien daar aksie geneem behoort te word, dit terugvoer na die plaaslike leierskappe van die verskillende groeperinge.

· Die forum behoort, eie aan die amp of bediening van die ouderling, daargestel te word om te dien - dien die verskillende groeperinge asook die gemeenskap.

· Die forum behoort vry van enige finansiële belange te funksioneer - indien ‘n aksie nie langs die weg van die plaaslike groeperinge uitgevoer kan word nie, dan word dit nie onafhanklik uitgevoer nie.

· Hierdie forum behoort belangrike fokus te gee aan die “geestelike terrein” wat die domein van die Kerk van Jesus Christus is, en nie net die terreine wat deur ander organisasies ook bedien kan word nie. Dit sal dus geleenthede soos gesamentlike bidgeleenthede tussen broeders insluit.

5.  Sake van gemeenskaplike belang wat die Forum aan aandag kan gee:

· Hartbeespoort vir Christus

· Gesamentlike Christelike aksies soos die behoefte mag ontstaan

· Gesamentlike optrede teen geestelike en sosiale euwels in die gemeenskap

· Gesamentlike barmhartigheidsprojekte

· Ko-ordinering van jaarprogramme

· Verwoording van Christelike standpunte (indien nodig) t.o.v. aksies en strominge wat die geestelike welsyn in die gemeenskap bedreig

· Christelike inspraak by skole en ander onderwysaangeleenthede.

6.Slotopmerkings :

· Hierdie konsep het meer te make met langtermyn verhoudings en verbintenisse as met die oplos van onmiddellike probleme

· So ‘n verbintenis sal sinneloos wees as dit nie geskied in die wil en plan van die Here nie - dit is dus eerder ‘n saak van die hart as van die verstand

· Groepe en persone moet maksimum vryheid gegun word om deel te neem aan di aksie of nie volgens eie keuse, en binne die forum moet alle deelnemers geleentheid gegun word om eie sienings uit te spreek.

· Uit so ‘n forum behoort ‘n meer egte en spontane verbintenis te groei, gebore as die vrug van christelike broederskap en gemeenskap.

